Тэма: “ Паветра і яго ўласцівасці”

Мэта:
·  садзейнічаць усведамленню навучэнцамі значэння чыстага паветра і сваёй ролі ў рэалізацыі прыродаахоўных мер у адносінах да паветра, пазнаёміць з уласцівасцямі паветра
Задачы: 
· удакладніць і пашырыць веды дзяцей пра значэнне паветра, садзейнічаць разуменню значэння раслін у забяспячэнні чысціні паветра, ролі кожнага чалавека ў ахове паветра; 
· пазнаёміць другакласнікаў з асноўнымі ўласцівасцямі паветра;
· развіваць увагу, успрыманне, мысленне, назіральнасць, уменне абагульняць і рабіць вынікі; 
· выхоўваць самастойнасць, культуру працы і паводзін, пачуццё адказнасці.

Асноўныя метады і прыёмы арганізацыі вучэбнай дзейнасці: 
· кантроль раней вывучанага матэрыялу з дапамогай гульнявога задання;

· выкананне вучэбна-даследчых заданняў у працэсе гутаркі і практычнай работы, прагляд відэароліка;
· работа ў парах;
·  абмеркаванне і адказы на пытанні;
·  работа з вучэбным дапаможнікам з мэтай замацавання ведаў.

Абсталяванне: прэзентацыя, паветраныя і тэнісныя шары, гаршкі для кветак, вучэбны дапаможнік .

                                        Ход урока
І Арганізацыйны момант. Псіхалагічны настрой

Празвінеў для нас званок,
Пачынаецца ўрок.
Хутка час прабяжыць,
Трэба ім даражыць.
Настаўнік: А для тако, каб добра працаваць і не ленавацца, давайце разам прачытаем верш:
Лянота, лянота,
Ідзі ў балота,
У лесе схавайся,
Да нас не чапляйся.(Слайд 1)
ІІ Актуалізацыя ведаў
Настаўнік: На мінулым уроку мы з вамі гаварылі пра прыроду, а што такое прырода? 
 - Чым жывая прырода адрозніваецца ад нежывой? (Навучэнцы адказы падцвярджаюць нагляднасцю.)

                                            ПРЫРОДА
Жывая прырода                                                  Нежывая прырода

 дыхае                                                                    не дыхае

 харчуецца                                                             не харчуецца

 расце                                                                     не расце

 размнажаецца                                                      не размнажаецца

 памірае                                                                 не памірае

 -  Дакажыце, што нежывая і жывая прырода звязаны паміж сабой. Чаму чалавек не можа існаваць без прыроды?
ІІІ Паведамленне тэмы і мэт урока
Настаўнік: Сення на ўроку мы пастараемся адкрыць таямніцы  аб’екта нежывой прыроды, а менавіта якога, вы даведаецеся, калі адгадаеце загадку.

             Мы яго не заўважаем,

             Не ядзім яго, не п’ем.

             Проста мы яго ўдыхаем – 

             Без яго не пражывем!( Слайд 2)
- Так, сёння на ўроку мы будзем з вамі гаварыць пра значэнне паветра і пазнаёмімся з яго асноўнымі ўласцівасцямі. Але ўрок у нас будзе незвычайны, і вы будзеце не проста вучнямі, а вучонымі (надзяваюць шапачкі). Нам з вамі трэба будзе ўпэўніцца, што уласцівасці паветра праўдзівыя.
IV Тлумачэнне новага матэрыялу
Настаўнік: Лічыцца, што паветра:

· Празрыстае

· не мае паху

· пругкае

· пры награванні расшыраецца, а пры ахалоджванні – сціскаецца

· лягчэйшае за ваду
· дрэнна праводзіць цяпло

· добра прапускае сонечныя промні ( Слайд 3)

А мы з вамі праверым праўдзівасць гэтых сцверджанняў.
Дослед 1. Паветра празрыстае.
Настаўнік: Мы ведаем, што паветра ёсць усюды , яно нас акружае.Вазьміце ў рукі падручнік.

- Ці бачыце вы праз яго другія прадметы?

- А праз сцяну мы можам убачыць суседні клас?

- Скажыце, вы бачыце прадметы, якія знаходзяцца ў класе?

- Ці падцвердзілася суджэнне, што паветра празрыстае?

Дослед 2. Паветра не мае паху.
Настаўнік: У мяне ў руках тры пластмасавыя бутэлькі (адна бутэлька чыстая, другая з пахам лімона, а трэцяя з пахам адэкалона). Я па чарзе буду даваць вам панюхаць тое, што знаходзіцца ўнутры, а ваша задача – вызначыць, дзе знаходзіцца чыстае паветра (навучэнцы перадаюць адзін аднаму).
-Ці падцвердзілася сцвярджэнне, што чыстае паветра не мае паху?

Дослед 3.  Паветра пругкае.
Настаўнік: У вас на партах ёсць паветраныя шары, надзьміце іх.Злёгку сцісніце шарык, а потым адпусціце.

-Ці аднавілася форма шарыка пасля сціскання? 

-Можна сказаць, што паветра пругкае?

Фізкультхвілінка

Дослед 4. Паветра лягчэйшае за ваду.
Настаўнік: Мы ведаем, што паветра знаходзіцца ўсюды. Вось у мяне на стале знаходзіцца талерка з вадой, а ў руках я трымаю тэнісны шарык, у якім ёсць паветра.Тэнісны шарык кладу на ваду.

-Скажыце, ці патануў шарык.Чаму?

-Які вы зробіце вынік?
Дослед 5. Паветра дрэнна праводзіць цяпло.

Настаўнік праводзіць дослед, які размешчаны ў падручніку на с. 12 (вучні толькі назіраюць за правядзеннем доследу). 

Дослед 6. Паветра добра прапускае сонечныя промні.

Вучні самастойна знаёмяцца на с. 13 у падручніках. 

-Чаму паветра добра прапускае сонечныя промні?

Рубрыка “Цікава ведаць!!!”

Склад паветра.(Слайд 4)

Настаўнік: Дарослы чалавек патрабляе 20 літраў кісларода за 1 гадзіну. Расліны лёгка аднаўляюць гэтую ўтрату. Напрыклад, адзін дуб выпрацоўвае за год столькі кіслароду, што яго дастаткова для патрымкі жыцця 10 чалавек.      ( Слайд 5)
V Падвядзенне вынікаў

- Што новага, цікавага вы даведаліся пра паветра?

- Што хацелі б даведацца яшчэ?

V Дамашняе заданне
С. 13, адказваць на пытанні ( Слайд 6)
VІ Рэфлексія

Настаўнік: На вашых партах ляжаць паветраныя шары (нагляднасць) розных памераў. Калі вам было ўсе зразумела на ўроку, тады вазьміце вялікі паветраны шар. Калі есць некаторыя сумненні – сярэдніх памераў шар, а калі нічога не зразумела – самы маленькі паветраны шар (навучэнцы выбіраюць паветраны шар і размяшчаюць яго на дошцы).
Дзякуй за урок! (Слайд 7)
